
	తే.	
పరభయంకరపటుగదప్రహరణుండు

దండనిపుణుండు సమవర్తి ధర్మరాజు

మిత్రనందనుఁ డంభోజనేత్ర! చూడు

మితని దక్షణనాయకు నింపు మిగుల.

	క.	
ధవళాక్షి! చూడు మాతని

భువనాధీశ్వరు నపారభూరిగభీర

త్వవిశేషనిధి నదీనునిఁ

బ్రవిమలతరవారి నధికబలసత్త్వాఢ్యున్.

	వ.	
అని యాఖండలు గుఱించియు నగ్ని నుద్దేశించియు నంతకు లక్షించియు నంబుపతింగూర్చియుఁ ద్రిభువనార్చితచరణారవింద యగునరవిందభవుదేవి తదీయమాయారూపంబులకు ననురూపంబుగాఁ బ్రత్యేకంబ యుభయార్థవచనసామర్థ్యంబు లగువర్ణనావాక్యంబులం బ్రబోధించిన విదర్భధాత్రీపతిపుత్త్రి నేత్రశోత్రంబులం జూచియు వినియు నితం డితండని నిర్ణయింపనేరక డెందంబు డోలాందోళనంబు నొంద విధి పజ్జను నిషేధంబుత్రోవనుం బోవనితలంపున నిలింపనిషధరాజులను నలువుర విస్మయస్మేరంబు లగువిలోకనంబుల నవలోకించునది. క్రమంబున భారతినిర్దేశంబున నైసర్గికవిలాసభాసమానుండును ససమానరూపరేఖావిడంబితశంబరారాతియు నగు నిషధభూపతిం జూచె నప్పుడు.

	క.	
శారద మధురాలాపవి

శారద యింద్రాగ్నిశమనసలిలేశనుతి

ద్వారమున నిషధపతిఁ గై

వారం బొనరింపఁ దొడఁగె వాచాప్రౌఢిన్.

		 ఈ పేజీలో చివరి మార్పు 2 అక్టోబరు 2020న 12:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

